
1. ការលួចបន្លំ និងអំពើពួករលួយ
អេអាយភីភី មានធម្មនុញ្ញ លក្ខន្តិកៈ និងគុណតម្លៃរបស់ខ្លួនដែលជាមូលដ្ឋានគ្រឹះ​នៃ​គោលនយោបាយប្រឆាំងអំពើពុករលួយនេះ។ គោលនយោបាយនេះបញ្ជាក់ច្បាស់អំពី​អកប្បកិរិយាដែលអាចទទួលយកបាន និងមិនអាចទទួលយកបាន របស់បុគ្គលិកអេអាយភីភី​ក៏ដូចជា អង្គការ​សមាជិក និងដៃគូអនុវត្តន៍គម្រោងផ្ទាល់ជាមួយអេអាយភីភីដើម្បីធានាអនុវត្តឲ្យបានតាមគោលនយោបាយប្រឆាំងអំពើពុករលួយនេះដែលរួមទាំងការគោរពតាមច្បាប់ជាតិ និងច្បាប់​អន្តរជាតិដែលហាមឃាត់ដល់ការបង់លុយ ជូនអំណោយ និងសម្ភារះលើកទឹកចិត្តផ្សេងៗដែលមិនសមរម្យ គ្រប់ប្រភេទដល់បុគ្គល អង្គភាព រួមទាំងផ្នែកសាធារណៈ និងឯកជន។ គោលនយោបាយនេះក៏មានសុពលភាពផងដែរ​ ចំពោះសកម្មភាពទាំងឡាយណាដែលពាក់ព័ន្ធជាមួយរដ្ឋាភិបាល។ គេអាចធ្វើការកែប្រែ​គោលនយោបាយនេះតាមដែលចាំបាច់និងដោយមានការយល់ព្រមពីក្រុមប្រឹក្សាប្រតិបត្តិ ដោយមតិភាគច្រើនសមស្របតាមបរិបទផ្លាស់ប្តូរខាងក្នុង និងខាងក្រៅរបស់អេអាយភីភី។ សមាជិក ដៃគូ និងបុគ្គលិកទាំងអស់តម្រូវឲ្យគោរពតាមគោលនយោបាយនេះឲ្យបានខ្ជាប់ខ្ជួន។
1.1. គោលនយោបាយប្រឆំាងអំពើពុករលួយរបស់ អេអាយភីភី
គោលនយោបាយប្រឆាំងអំពើពុករលួយគឺជាផ្នែកដ៏សំខាន់របស់ប្រព័ន្ធគ្រប់គ្រងទូទៅ​នៃ អេអាយភីភី។
1.1.1. គោលបំណងនៃគោលនយោបាយ
គោលបំណងចម្បងរបស់គោលនយោបាយនេះគឺដើម្បីលើកកំពស់ និងពង្រឹងវិធាន​ការ​នានាធានាឲ្យមានតម្លាភាព និងគណនេយ្យភាពក្នុងការប្រឆាំងនឹងអំពើពុករលួយឲ្យកាន់​តែមានប្រសិទ្ធិភាពខ្ពស់នៅក្នុងការងាររបស់ អេអាយភីភីដែលស្របគ្នាទៅនឹងច្បាប់ និងគោលនយោបាយជាតិ និងអន្តរជាតិដែលប្រឆាំងនឹងអំពើពុករលួយ។
1.1.2. និយមន័យ និងវិសាលភាព
និយមន័យ ”ការប្រឆាំងអំពើពុករលួយ” នៅក្នុងគោលនយោបាយនេះគឺយោងទៅតាមនិយមន័យដែលបានកំនត់ដោយស្ថាប័នហិរញ្ញវត្ថុអន្តរជាតិ។
· ​សំណូក សំដៅដល់ការផ្តល់ឲ្យ ឬការទទួលយកអ្វីមួយដោយផ្ទាល់ ឬដោយប្រយោលដែលជំរុញឲ្យមានវិធានការ ឬការសម្រេចចិត្តលំអៀងដែល​ផ្តល់​ប្រយោជន៍ដល់បុគ្គល ឬក្រុមណាមួយ។
· អំពើពុករលួយ សំដៅដល់ការប្រើប្រាស់ឥទ្ធិពល ឬអំណាចដោយបំពានដើម្បី​ទទួលបានផលប្រយោជន៍ និងលុយកាក់ផ្ទាល់ខ្លួនពីការផ្តល់សេវាកម្មឯកជន​ និងសាធារណៈព្រមទាំងពាណិជ្ចកម្ម ដែលធ្វើឲ្យអន្តរាយដល់អភិបាលកិច្ចល្អ និង​​​​​​និតិរដ្ឋ។​
· ការបង់ប្រាក់សម្រួល សំដៅដល់ចំនួនទឹកប្រាក់តិចតួចណាមួយដែលបង់ឲ្យមន្រ្តី​រដ្ឋាភិបាល ឬភាគីណាមួយដើម្បីសម្រួល ឬពន្លឿននូវសកម្មភាពភាពអ្វីមួយ។
· ការលួចបន្លំ សំដៅដល់ការធ្វើសកម្មភាពអ្វីមួយដោយបំភាន់ ឬបញ្ឆោត ភាគី ឬបុគ្គល​ណាមួយដើម្បីទទួលបាននូវផលប្រយោជន៍ហិរញ្ញវត្ថុ ឬផលប្រយោជន៍​ផ្សេងៗ​ទៀតដែលមិនត្រឹមត្រូវ ឬមួយក៏ដើម្បីជៀសផុតពីកាតព្វកិច្ចអ្វីមួយ។
· ការឃុបឃិត សំដៅដល់ការរៀបចំ ឬព្រមព្រៀងសម្ងាត់រវាងស្ថាប័នពីរ ឬច្រើនដោយមិនមានការដឹងលឺ ឬធ្វើសក្សីពីភាគីទីបី ក្នុងបំណងជំរុញភាគីទីបី​នោះឲ្យធ្វើសកម្មភាពមិនត្រឹមត្រូវ។
· ការបង្ខិតបង្ខំ សំដៅដល់ការធ្វើឲ្យខ្សោយ ឬខូចខាត ឬការ​គម្រាម​កំហែង​ដើម្បីធ្វើឲ្យខ្សោយឬខូចខាត ដោយផ្ទាល់ ឬដោយប្រយោលទៅលើភាគី​ណាមួយ ឬទៅលើទ្រព្យសម្បត្តិ ឬបុគ្គលដែលជិតស្និទ្ធជាមួយភាគីមួយដើម្បី​ជំរុញឲ្យភាគីនោះធ្វើសកម្មភាពអ្វីមួយដោយមិនត្រឹមត្រូវ។
· ការសងសឹក សំដៅដល់ទង្វើរបស់បុគ្គល ឬអង្គភាពណាមួយប្រឆាំងនឹងបុគ្គលិក សមាជិក ឬដៃគូអនុវត្តន៍គម្រោងរបស់អេអាយភីភី​ដោយសារតែបុគ្គលិក សមាជិក ឬដៃគូអនុវត្តន៍គម្រោងរបស់អេអាយភីភីបង្ហាញអំពីការ បំពាន  ឬមិនអនុវត្តតាមបទប្បញ្ញត្តិ និងគោលនយោបាយអេអាយភីភីរបស់បុគ្គល ឬអង្គភាពនោះ។
· អ្នករាយកាណ៍ការសម្ងាត់ សំដៅដល់ បុគ្គលិក អេអាយភីភី ឬភាគីទីបីណាមួយដែលបង្ហាញពីភាពពុករលួយក្នុងសកម្មភាព គម្រោង ឬកម្មវិធីណាមួយរបស់អេអាយភីភីក្នុងរូបភាពជាអនាមិក ឬដោយបើកចំហរដល់គណៈកម្មការ​ទទួល​បណ្តឹង​របស់អេអាយភីភី។
· ការការពារអ្នករាយការណ៍ការសម្ងាត់ សំដៅដល់ការចាត់វិធានការទាំងឡាយណា ដើម្បីធានាសុវត្ថិភាពដល់បុគ្គលទាំងឡាយណាដែលរាយការណ៍ ឬបង្ហាញ អំពីការលួចបន្លំ និងអំពើពុករលួយនៅក្នុងដំណើរការអនុវត្តការងាររបស់​អេអាយភីភី និងការពារពីការសងសឹកគ្រប់រូបភាព។
គោលនយោបាយនេះមិនបានរាប់បញ្ចូលនូវកំហុសជាលក្ខណៈសីលធម៌ ឬកំហុសនីតិវិធីរបស់បុគ្គលិក និងទីប្រឹក្សាទេដោយសារសកម្មភាពបែបនេះមិនត្រូវបានគេចាត់ថ្នាក់ក្នុងវិសាលភាពនៃការអនុវត្តន៍អំពើពុករលួយ ការលួចបន្លំ ការឃុបឃិត​ ការបង្ខិតបង្ខំ ឬការសងសឹកដូចដែលបានកំណត់ខាងលើទេ (ឧទាហរណ៍ ការបៀត​បៀន​កេរ្តិ៍ខ្មាស់ ការគ្រប់គ្រងមិនល្អឥរិយាបទមិនគោរព និងការរំលោភបំពានលើកាតព្វកិច្ចកិច្ចសន្យា និងផ្លូវច្បាប់នានា​ដែល​​មិនបានពាក់ព័ន្ធនឹងការលួចបន្លំ អំពើពុករលួយ ការបង្ខិតបង្ខំ ការឃុបឃិតគ្នា ឬការសងសឹក) ។ គោលនយោបាយ និងការអនុវត្តន៍ដទៃៗទៀតរបស់អេអាយភីភី មានប្រសិទ្ធភាព ក្នុងការដាក់ទោសទណ្ឌ និងអប់រំកែប្រែសមស្របដល់អ្នក​ប្រព្រឹត្តិកំហុសបែបនេះ។
1.2. បុគ្គលិកអេអាយភីភី បុគ្គល និងដៃគូកម្មវិធី ឬគម្រោង
អេអាយភីភីនឹងអនុវត្តគោលនយោបាយនេះឲ្យបានហ្មត់ចត់បំផុត តាមរយៈដំណើរការ​ស៊ើបអង្កេតដល់បុគ្គលិក ទីប្រឹក្សា ឬដៃគូអនុវត្តគម្រោងរបស់អេអាយភីភីណាដែល​ជាប់ពាក់ព័ន្ធជាមួយអំពើពុករលួយ ការលួចបន្លំ ការឃុបឃិត​ ការបង្ខិតបង្ខំ ឬការសងសឹកនោះ។ “ការអនុវត្តន៍ហ្មត់ចត់ឥតខ្ចោះ” មានន័យថា អេអាយភីភី​នឹងបន្តស្រាវជ្រាវរកភាពមិនប្រក្រតីក្នុងដែនកំនត់វិសាលភាព នៃគោលនយោបាយនេះព្រមទាំងដាក់ទណ្ឌកម្មសមស្របនៅពេលដែលមានភ័ស្តុតាងច្បាស់លាស់។ អេអាយភីភី​នឹងអនុវត្តនូវវិធានការ និងដាក់ទណ្ឌកម្មផ្លូវច្បាប់ដល់គ្រប់ករណីដោយយោងទៅ​តាមបទដ្ឋាន និងគោលនយោបាយរបស់ខ្លួន ក៏ដូចជាកិច្ចព្រមព្រៀងនានាក្នុងកិច្ច​សន្យាផងដែរ។ វិធានការទាំងនោះក៏នឹងយោងទៅតាមអជ្ញាធរសមត្ថកិច្ចជាតិដែល​មានជាធរមាន។ ក្នុងករណីដែលបុគ្គលពាក់ព័ន្ធជាបុគ្គលិកអង្គភាពដទៃ អេអាយភីភី​នឹងចាត់វិធានការគ្រប់ជំហានដែលអាចធ្វើបានដើម្បីធានាថាអង្គភាពនោះ​ នឹងចាត់វិធានការសមស្របយោងតាមខ្លឹមសារនៃគោលនយោបាយនេះ។ អេអាយភីភីនឹង​បន្តពង្រឹង ការត្រូតពិនិត្យផ្ទៃក្នុងដើម្បីធានាឲ្យមានប្រសិទ្ធភាពក្នុងការទប់ស្កាត់ ស្រាវជ្រាវរកនិង​ ស៊ើបអង្កេតលើ ករណីលួចបន្លំ ពុករលួយ ការឃុបឃិត និងការបង្ខិតបង្ខំពី​សំណាក់​បុគ្គលិក ទីប្រឹក្សា ឬដៃគូអនុវត្តន៍គម្រោងរបស់ខ្លួន ព្រមទាំងរដ្ឋាភិបាលផងដែរ។ ​​      អេអាយ​​ភីភីនឹងចាត់គ្រប់វិធានការតាមដែលអាចធ្វើបានដើម្បីការពារកុំឲ្យមានការ​សងសឹកដល់បុគ្គល និងអង្គភាពដែលបានរាយការណ៍ ឬលាតត្រដាងអំពី ករណីពុករលួយនានាក្នុងការអនុវត្តន៍កម្មវិធី ឬប្រតិបត្តិការរបស់អេអាយភីភី ព្រមទាំងការពារបុគ្គល ដែលរងការចោទប្រកាន់មិនយុត្តិធម៌ ឬរងការព្យាបាទ។
1.3. ការការពារ និងការស្រាវជ្រាវរកអំពើពុករលួយ
ក្របខ័ណ្ឌនៃការត្រូតពិនិត្យផ្ទៃក្នុងគឺជាខែលការពារទៅនឹងការលួចបន្លំ និង​ពុក​រលួយ​​នៅក្នុងប្រតិបត្តិការការងាររបស់អេអាយភីភី។​ ក្នុងន័យនេះ អេអាយភីភី​បាន​បង្កើត​ឲ្យ​មាន​​ដំណើរ​​ការ​​ត្រួត​ពិនិត្យដើម្បីការពារ និងស្វែងរកភាពមិនប្រក្រតីដែល​ស្រប​តាម​ការ​ផ្លាស់ប្តូរវិធីសាស្រ្តក្នុងការធ្វើប្រតិបត្តិការ និងភាពចាំបាច់របស់ខ្លួន។ ដោយ​សារតែមានការ​កើនឡើង នូវភាពជាដៃគូគម្រោងជាមួយបណ្តាសមាជិក​និង​    បណ្តាញការពង្រីក​វិសាលភាព​តំបន់អនុវត្តគម្រោង និងការជ្រើសរើស​ទីប្រឹក្សា​ច្រើនទើប​ចាំបាច់ណាស់ដែលត្រូវតែបន្តពង្រឹង ដំណើរការត្រូតពិនិត្យនេះ។ 
ក្របខ័ណ្ឌច្បាប់ គោលនយោបាយ និងដំណើរការត្រួតពិនិត្យរបស់អេអាយភីភី​(រួមទាំងយន្តការពិនិត្យ​ ឲ្យមានតុល្យភាពនៃការគ្រប់គ្រងហិរញ្ញវត្ថុ និងការធ្វើសវន​កម្ម​ ​ខាងក្រៅ) ជាមូលដ្ឋានកំណត់ និងជំរុញឲ្យបុគ្គលិក ទីប្រឹក្សា និងដៃគូគម្រោងអនុវត្ត​ត្រឹមត្រូវដើម្បីអាចការពារឲ្យបានពីការលួចបន្លំ និងពុករលួយ។ ដំណើការការពារ និង ស្វែងរកអំពើពុករលួយត្រូវបានគេបង្កើតឡើងតាមរយៈគំនិតផ្តួចផ្តើមថ្មីៗមួយចំនួន។ គំនិតផ្តួចផ្តើមក្នុងការធ្វើឲ្យមានប្រព័ន្ធគ្រប់គ្រងរដ្ឋបាលដែលបានធ្វើក្នុងឆ្នាំ២០១៣ ធ្វើឲ្យប្រសើឡើងនូវគោលនយោបាយ និងដំណើរការគ្រប់គ្រងបុគ្គលិកដែលជំរុញ​ឲ្យ មានគណនីភាព និងសីលធម៌កាន់តែប្រសើឡើងឡើងតាម​រយៈការជ្រើសរើសបុគ្គលិកដែលមានសមត្ថភាព  កែប្រែវិធានក្នុងការវាយតម្លៃ​បុគ្គលិក ផ្តល់វគ្គបណ្តុះ​​​​បណ្តាលពង្រឹងសមត្ថភាព គ្រប់គ្រងធនធានមនុស្សកាន់តែ​ប្រសើរ និងការកំណត់នូវឥរិយាបទក្រមសីលធម៌របស់បុគ្គលិកអេអាយភីភីជាដើម។ ទាំងអស់នេះជាធាតុផ្សំក្នុងការកែលំអរគោលការណ៍អនុវត្តន៍ការងាររបស់លេខាធិការដ្ឋានអេអាយភីភីថ្នាក់តំបន់ដែលបានបង្កើតនៅឆ្នាំ២០១៣។ អេអាយភីភីបាន​បង្កើត និងកែលំអរ​​គោលនយោបាយ គោល​ការណ៍ និងសៀវភៅណែ​នាំ​អំពី​ការ​គ្រប់​គ្រង​ហិរញ្ញវត្ថុ ព្រមទាំងពង្រឹងសមត្ថភាព​បន្ថែមដល់ បុគ្គលិក និងដៃគូ​គម្រោង​របស់ខ្លួន​អំពីគោលការណ៍ទាំងនេះដែលធ្វើ​ឲ្យកាន់តែមានតម្លាភាព គ្រប់គ្រងប្រតិបត្តិការ និងព័ត៌មានហិរញ្ញវត្ថុបានល្អ និងកាន់តែមានប្រសិទ្ធភាពក្នុងការ​គ្រប់គ្រងវិធានហិរញ្ញវត្ថុ និងដំណើការលទ្ធកម្មនានាជាដើម។ អេអាយភីភីក៏បាន​ណែនាំបង្ហាញអំពីរបៀបចាត់ចែងគ្រប់គ្រងទ្រព្យ ជាពិសេសទាក់ទិននឹង ​ការ​ប្រើប្រាស់ខុស ការធ្វើ​ឲ្យខូចខាត ឬបាត់បង់ទ្រព្យសម្បត្តិដោយបុគ្គលិកណាមួយ។

1.4. ជំហានបន្ត 
សង្គម និងអង្គភាពមួយអាចនឹងមានអំពើពុករលួយបើទោះបីជាមានប្រព័ន្ធត្រួត​ពិនិត្យល្អយ៉ាងណាក៏ដោយ។ អំពើពុករលួយអាចនឹងមាននៅគ្រប់ទីកន្លែងប្រសិន​បើមិនមានការប្រុងប្រយ័ត្ន និងវិធានការទប់ទល់ដែលមានប្រសិទ្ធភាពទេនោះ។ ថ្វីបើមានការកែលំអរច្រើន យ៉ាងណាក្តី ដើម្បីរក្សាឲ្យបាននូវការអនុវត្តន៍ឲ្យកាន់តែល្អ     អេអាយភីភីទទួលស្គាល់ថាចាំបាច់ត្រូវបន្តកែលំអរនូវប្រព័ន្ធពិនិត្យ និងវិធានការ​ទប់ទល់ធានាឲ្យមានប្រព័ន្ធត្រួតពិនិត្យឲ្យមានតុល្យភាពដែលមានប្រសិទ្ធភាព និងការ​អនុវត្តន៍គោលនយោបាយដោយមិនមានខ្វះចន្លោះ។ ដើម្បីសម្រេចបាននូវកិច្ចការនេះ គេត្រូវដាក់បញ្ចូលខ្លឹមសារនៃគោលនយោបាយទាំងនេះទៅក្នុងឯកសារផ្លូវច្បាប់នានា (ដែលមិនទាន់បានចែង) ណែនាំឲ្យបានសមស្របដល់សមាជិក បុគ្គលិក ដៃគូអនុវត្តន៍​គម្រោង និងបុគ្គលផ្សេងៗទៀត។ ដើម្បីអនុវត្តគោលនយោបាយប្រឆាំងអំពើពុក​រលួយប្រកបដោយប្រសិទ្ធភាពខ្ពស់គេទាមទារនូវពេលវេលាសមស្រប ការប្តេជ្ញាចិត្ត​ខ្ពស់ និងបន្តធ្វើជាប្រចាំរហូត។

1.5. ការទទួលខុសត្រូវ
ក្រុមប្រឹក្សាប្រតិបត្តិមានតួរនាទី ក្នុងការធានាឲ្យមានការអនុវត្តន៍គោល​នយោ​បាយ​ប្រឆាំងអំពើពុករលួយនេះ។ ជាពិសេសប្រធាននឹងទទួលខុសត្រូវ​ផ្ទាល់​ក្នុង​ការ​តាមដានការអនុវត្តន៍របស់លេខាធិការដ្ឋាន លើគោលនយោបាយប្រឆាំងអំពើពុករលួយ​នេះ​។ ដូចគ្នានេះដែរ ប្រធាននៃអង្គការដែលជាដៃគូអនុវត្តន៍គម្រោង​របស់      អេអាយភីភី​ជាអ្នកទទួលខុសត្រូវចំពោះការអនុវត្តន៍ គោលនយោបាយនេះ​នៅក្នុងអង្គភាពរបស់ពួកគេរៀងៗខ្លួន។

1.6. ទំនាក់ទំនង ការណែនាំ និងការផ្សព្វផ្សាយ
គោលនយោបាយប្រឆាំងអំពើពុករលួយនេះ នឹងត្រូវគេផ្សព្វផ្សាយដល់គ្រប់​សមាជិក បុគ្គលិក និងដៃគូអនុវត្តន៍គម្រោងរបស់អេអាយភីភីដើម្បីឲ្យគោរព និងអនុវត្តគោលនយោបាយនេះ។ ប្រសិនបើចាំបាច់ សមាជិក និងដៃគូ​របស់​អេអាយភីភីនឹងបកប្រែគោលនយោបាយនេះជាភាសាជាតិរបស់ពួកគេ។ គេនឹងធ្វើការ ណែនាំ និងផ្សព្វផ្សាយឲ្យបានសមស្របដល់បុគ្គលិក សមាជិក និងដៃគូអំពី​គោលនយោបាយនេះជាពិសេសក្នុងអំឡុងពេលកិច្ចប្រជុំសម្ភោធគម្រោង ឬក្នុងពេលប្រជុំ​គណៈកម្មការកម្មវិធីជាដើម។  សេចក្តីថ្លែងការណ៍អំពីគោលនយោបាយប្រឆាំងអំពើ ពុករលួយនេះអាចរកបាននៅក្នុងគេហទំព័ររបស់អេអាយភីភី។ គេក៏នឹងដាក់បញ្ចូលនូវ​សេចក្តីថ្លែងការនេះទៅក្នុងរបាយការណ៍ប្រចាំឆ្នាំរបស់អេអាយភីភីផងដែរ។

1.7. ការអនុវត្តន៍គោលនយោបាយប្រឆាំងអំពើពុករលួយនេះ
ខាងក្រោមនេះជាតារាងនៃលំដាប់លំដោយនៃការអនុវត្តន៍គោលនយោបាយ​ប្រឆាំងអំពើ​ពុករលួយ​នៅក្នុង អេអាយភីភី

1.7.1. យន្តការបណ្តឹង
គ្រប់ករណីសង្ស័យទាក់ទងនឹង ការលួចបន្លំ សំណូក និងអំពើពុករលួយគេត្រូវរាយការណ៍ផ្ទាល់ទៅប្រធានក្រុមប្រឹក្សាភិបាល(Advisory​ Board) របស់អេអាយភីភីតាមយន្តការសម្ងាត់ដែលបង្កើតឡើង ដោយអេអាយភីភី។ អត្តសញ្ញាណរបស់អ្នករាយការណ៍នឹងត្រូវបានគេការពារ និងរក្សាការសម្ងាត់ ឬអនាមិក។
គេនឹងបង្កើតយន្តការក្នុងការទំនាក់ទំនងដើម្បីធានាឲ្យការរាយការណ៍ដែលមានលក្ខណៈសម្ងាត់ដូចជាៈ
· បើកលេខទូរស័ព្ទ និងបង្កើតអាស័យដ្ឋានអ៊ីម៉ែលសម្ងាត់ដែលនឹងគ្រប់គ្រង​ចាត់ចែង​ដោយប្រធានក្រុមប្រឹក្សាភិបាលរបស់ អេអាយភីភីសម្រាប់ទទួល​ការ​​រាយការណ៍ និងព័ត៌មានទាំងឡាយណាដែលទាក់ទងនឹងករណីប្រព្រឹត្តិ​អំពើ​ពុករលួយ​។ ប្រធានក្រុមប្រឹក្សាភិបាលនឹងអញ្ចើញសមាជិករបស់ខ្លួន ២-៣នាក់ឲ្យចូលរួមក្នុងការផ្តល់យោបល់។ លេខទូរស័ព្ទ និងអាស័យ​ដ្ឋាន​អ៊ីម៉ែលនេះនឹងត្រូវបានគេផ្សព្វផ្សាយទៅដល់ បុគ្គលិក សមាជិក និង​ដៃគូអនុវត្តគម្រោងរបស់អេអាភីភីទាំងអស់ ព្រមទាំងដាក់បញ្ចូលវាទៅក្នុងរបាយការណ៍​ប្រចាំឆ្នាំ គេហទំព័រ និងឯកសារផ្សេងៗទៀត។ វិធានការ​ពិសេស​នឹងត្រូវគេដាក់ឲ្យមានដំណើរការដើម្បីធានាសុវត្ថិភាពគ្រប់​គ្រាន់ក្នុង​ការប្រតិបត្តិ​យន្តការនេះ។  
· បង្កើតទម្រង់ធ្វើពាក្យបណ្តឹងសាមញ្ញមួយ ផ្សព្វផ្សាយទៅដល់គ្រប់​សមាជិក និង​ដៃគូ ព្រមទាំងដាក់បញ្ចូលទម្រង់នោះទៅក្នុងគេហទំព័ររបស់​​អេអាយ​ភីភី។ អ្នករាយការណ៍អំពីការប្រព្រឹត្តិអំពើពុករលួយត្រូវបានគេលើកទឹក​ចិត្តឲ្យប្រើប្រាស់ទម្រង់បណ្តឹងដើម្បីផ្តល់ព័ត៌មានដែលចាំបាច់ និងអាចប្រើ​ទម្រង់ខ្លួនឯងក៏បាន។ ទម្រង់បណ្តឹងនេះនឹងជួយផ្តល់ព័ត៌មានគ្រប់គ្រាន់ដល់​ក្រុមស៊ើបអង្កេតរបស់អេអាយភីភី ដែលអាចឲ្យពួកគេចាត់វិធានការបានដោយគ្មានឧបសគ្គ (ធានាថាពួកគេមានព័ត៌មានគ្រប់គ្រាន់ដើម្បីដំណើរការ​ស៊ើបអង្កេតរបស់ពួកគេ)។ គណៈកម្មការស៊ើបអង្កេតអាចស្នើសុំព័ត៌មាន​បន្ថែមក្នុងករណីចាំបាច់ដើម្បីអាចជំរុញដំណើរការស៊ើបអង្កេតទៅមុខ។
ទំនាក់ទំនងដាក់បណ្តឹង
· អាស័យដ្ឋានអ៊ីម៉ែលៈ chupinit@gmail.com
· លេខទូរស័ព្ទៈ + 66896813536   

1.7.2. គណៈកម្មការស៊ើបអង្កេត
ពេលដែលទទួលបានបណ្តឹងណាមួយដែលចោទប្រកាន់ ឬសង្ស័យពីបទ​ពុករលួយ ប្រធានក្រុមប្រឹក្សាភិបាលរបស់អេអាយភីភីនឹងកោះហៅសមាជិករបស់ខ្លួន (តិចបំផុត៣នាក់) ដើម្បីវិភាគ និងវាយតម្លៃពាក្យបណ្តឹង ឬការចោទប្រកាន់​នោះ។ ករណីដែលក្រុមប្រឹក្សាភិបាលចាត់ទុកថាបណ្តឹងត្រឹមត្រូវ ឬសមរម្យហើយនោះ​គេនឹងបង្កើតគណៈកម្មការស៊ើបអង្កេត។ គណៈកម្មការនឹងត្រូវគេបង្កើតក្នុងរយៈពេល​ពីរ​សប្តាហ៍គិតចាប់ពីថ្ងៃទទួលបានការរាយការណ៍។
គណៈកម្មការស៊ើបអង្កេតនឹងដឹកនាំ ដោយប្រធានក្រុមប្រឹក្សាភិបាលដែល សមាសភាព​របស់​គណៈកម្មកា​រនេះរួមមានៈ
· សមាជិក៣រូបមកពីក្រុមប្រឹក្សាភិបាល
· យ៉ាងតិចណាស់មានបុគ្គល២រូបដែលមានសច្ចភាព
· មេធាវីម្នាក់​(ដែលចង្អុលបង្ហាញដោយក្រុមប្រឹក្សាភិបាលសំរាប់ករណីផ្លូវ​ច្បាប់ធ្ងន់ធ្ងរ។

1.7.3. គណៈកម្មការដាក់ទណ្ឌកម្ម
គណៈកម្មការដាក់ទណ្ឌកម្មនឹងត្រូវបានគេបង្កើតឡើងដោយមានសមាជិកមិនលើសពី៥នាក់ដែលមានសមាសភាពមកពីសមាជិកក្រុមប្រឹក្សាប្រតិបត្តិ និងម្នាក់​មកពីក្រុមប្រឹក្សាភិបាល។ ប្រធានក្រុមប្រឹក្សាប្រតិបត្តិនឹងដឹកនាំគណៈកម្មការដាក់​ទណ្ឌកម្មជាមួយនិងអ្នកតំណាងមួយរូបមកពីក្រុមប្រឹក្សាភិបាលនិង បីរូបទៀត មកពីសមាជិកក្រុមប្រឹក្សាប្រតិបត្តិ។
គណៈកម្មការដាក់ទណ្ឌកម្មនឹងពិនិត្យនូវលទ្ធផលនៃការស៊ើបអង្កេតនិងសម្រេច​ដាក់ទោសទណ្ឌសមស្របដល់ភាគីដែលមានកំហុសនោះ។
យោងទៅតាមលទ្ធផលនៃការស៊ើបអង្កេត និងទោសទណ្ឌដែលបានកំណត់ ក្រុមប្រឹក្សាប្រតិបត្តិនឹងចាត់វិធានការទៅលើបុគ្គល បុគ្គលិក ឬអង្គភាពដែលប្រព្រឹត្តិ​អំពើពុករលួយនោះតាមកំរិតទោស។​ ក្រុមប្រឹក្សាប្រតិបត្តិក៏អាចផ្ទេរការងារនេះឲ្យទៅ​អគ្គលេខាធិការអេអាយភីភីដើម្បីចាត់វិធានការចាំបាច់ក្នុងករណី ការប្រព្រឹត្តិអំពើពុករលួយកើតឡើងក្នុងចំណោមលេខាធិការដ្ឋានអេអាយភីភី។ សំរាប់ករណីដែលអ្នកប្រព្រឹត្តិជា​សមាជិក ឬដៃគូអនុវត្តន៍គម្រោងរបស់អេអាយភីភីនោះ ក្រុមប្រឹក្សាប្រតិបត្តិជាអ្នក​សម្រេចចិត្ត និងចាត់វិធានការដោយមានការពិគ្រោះយោបល់ជាមួយអគ្គលេខាធិការ និងគណៈកម្មាធិការកម្មវិធីប្រសិនបើមានករណីចាំបាច់។
ក្នុងករណីភាគច្រើន ក្រុមប្រឹក្សាប្រតិបត្តិ និងក្រុមប្រឹក្សាភិបាលនឹងទទួលខុស​ត្រូវកាន់ករណីណាដែលប្រព្រឹត្តិអំពើពុករលួយ ដោយអ្នកខាងក្នុងដោយពិគ្រោះយោបល់ជា​មួយអគ្គលេខាធិការ និងបុគ្គលិកនៅក្នុងលេខាធិការដ្ឋានតាមស្ថានភាពជាក់ស្តែង។ ប្រសិនបើករណីនោះធ្ងន់ធ្ងរដែលត្រូវពាក់ព័ន្ធនឹងតុលាការ គេត្រូវជួលមេធាវីដែលជឿ​ទុកចិត្តបានដើម្បីជួយផ្តល់សេវាបន្ថែមផ្នែកច្បាប់ប្រសិនបើចាំបាច់។

1.8. ផលវិបាកនៃការបំពាន
ត្រូវតែមានការស៊ើបអង្កេតជាបន្ទាន់ និងចាត់វិធានការសមស្របដល់រាល់ទម្រង់​នៃការប្រព្រឹត្តិអំពើពុករលួយដល់បុគ្គលណាដែលរកឃើញថាមានកំហុស។ អេអាយភីភី ត្រូវតែគោរពតាមនិតិវិធី​ និងដំណើរការឲ្យបានត្រឹមត្រូវដើម្បីជាសវាងឲ្យបាន​នូវការដាក់ទោសទណ្ឌដល់អ្នកដែលមិនមានកំហុស។ ក្នុងករណីអ្នកប្រព្រឹត្តិខុស​ជា​បុគ្គលិកអេអាយភីភី នៅពេលរកឃើញថាបុគ្គលណាមួយបានប្រព្រឹត្តិអំពើពុករលួយ​ទោះក្នុងរូបភាពណាក៏ដោយ គេត្រូវតែប្រាប់ដោយចំហរទៅបុគ្គលិកផ្សេងទៀត ទៅសមាជិក និងទៅដៃគូអនុវត្តន៍គម្រោង ក្នុងគោលបំណងជាមេរៀនដល់អ្នកផ្សេងៗបន្ថែម​លើទោសទណ្ឌ។

1.9. ការទំនាក់ទំនងនៃរបាយការណ៍អំពីការប្រព្រឹត្តិអំពើពុករលួយ 
រាល់ទម្រង់នៃការប្រព្រឹត្តិ ឬសង្ស័យថាប្រព្រឹត្តិអំពើពុករលួយនឹងត្រូវបានគេរាយការណ៍​ដោយបញ្ជាក់អំពីកំរិត និងវិសាលភាពនៃបញ្ហា និងវិធានការដែលត្រូវធ្វើនៅ​ពេលបន្ទាប់។ គ្រប់ការរាយការណ៍ត្រូវតែផ្ញើជូនក្រុមប្រឹក្សាប្រតិបត្តិ និងក្រុមប្រឹក្សា​​​​​​​​ភិបាលរបស់អេអាយភីភី។
1.10. ការរក្សាការសម្ងាត់
អេអាយភីភីនឹងរក្សាការសម្ងាត់បំផុតចំពោះរាល់ព័ត៌មានដែលខ្លួនបានទទួល។ ការសម្ងាត់នេះរួមទាំងអត្តសញ្ញាណរបស់បុគ្គលណាដែលបានប្តឹង ឬរាយការណ៍អំពី​ការប្រព្រឹត្តិខុសណាមួយ។
អេអាយភីភីប្តេជ្ញាចិត្តការពារពីការសងសឹកដល់បុគ្គល ឬអង្គភាពណាដែលបានរាយការណ៍ពីសកម្មភាពលួច​បន្លំ និងបទពុករលួយ ឬបានសហការនៅក្នុង​ដំណើរការស៊ើបអង្កេត។
ទោះបីជាយ៉ាងណាក្តី ប្រសិនបើអេអាយភីភីរកឃើញថាព័ត៌មានដែលបាន​ទទួលជាលក្ខណៈព្យាបាទ ឬមិនពិតទាំងស្រុង អេអាយភីភី​នឹងចាត់វិធានការត្រលប់​វិញតាមផ្លូវច្បាប់។
	តើការសកម្មភាពបែបណាខ្លះដែលគួរតែរាយការណ៍ទៅអេអាយភីភី?
អេអាយភីភីស៊ើបអង្កេតការចោទប្រកាន់ពីបទលួចបន្លំ និងបទ​ប្រព្រឹត្តិអំពើ​ពុករលួយ​​ទាក់ទងទៅនឹង ប្រតិបត្តិការរបស់លេខាធិការដ្ឋាន​អេអាយភីភី និងទាក់​ទងទៅនិងការអនុវត្តន៍សកម្មភាពគម្រោង និងកម្មវិធី។
ការព្រួយបារម្ភដែលអាចរាយការណ៍ទៅអេអាយភីភីរួមមានៈ
· ការផ្តល់អំណោយ ឬសំណូកទៅមន្រ្តីរដ្ឋាភិបាលដោយរំលោភច្បាប់​ប្រទេសដោយបុគ្គលិកអេអាយភីភី។
· ការលួចបន្លំ និងពុករលួយដោយបុគ្គលិក សមាជិក បុគ្គល ឬអង្គភាពដែលកំពុងអនុវត្តគម្រោង ឬសកម្មភាពជាមួយអេអាយភីភី។
· ការសង្ស័យពីភាពមិនប្រក្រតីក្នុងការចុះកិច្ចសន្យា ដោយរំលោភ ឬខុស​ទៅនឹងគោលការណ៍លទ្ធកម្មរបស់អេអាយភីភី។
· កំរ៉ៃជើងសារ សំណូក ឬការដឹងគុណដើម្បីជាថ្នូរនិងការជំរុញឲ្យទទួល​បាន​កិច្ចសន្យា។
· ផលប្រយោជន៍ផ្ទាល់ខ្លួន និងការមានសិទ្ធិទទួលបានកិច្ចសន្យា
· ការផ្តល់ឲ្យ និងការទទួលអំណោយអ្វីមួយដែលមិនសមស្របដើម្បីជាថ្នូរ​និង​ផលប្រយោជន៍ផ្ទាល់ខ្លួន។
បុគ្គលិក សមាជិក និងដៃគូអេអាយភីភីទាំងអស់តម្រូវឲ្យធ្វើការរាយការណ៍ជា​បន្ទាន់នូវករណីដែលសង្ស័យថាមានករណីលួចបន្លំ និងពុករលួយតាមរយៈ​លេខ​ទូរស័ព្ទពិសេស និង ឬក៏តាមអាស័យដ្ឋានអ៊ីម៉ែលដែលបានផ្តល់ជូនខាងលើ។




បណ្តឹងអំពីការប្រពឹត្តិអំពើពុករលួយក្នុង អេអាយភីភី


គណៈកម្មការស៊ើបអង្កេតលើបណ្តឹង


អនុវត្តទោសទណ្ឌដែលបានដាក់ដោយគណៈកម្មការទណ្ឌកម្ម


ពិនិត្យ និងផ្ទៀងផ្ទាត់លទ្ធផលនៃការស៊ើបអង្កេត និងសម្រេចដាក់ទោសទណ្ឌសមស្របដោយគណៈកម្មការដាក់ទណ្ឌកម្ម











